
Fel Cymru, cynyddodd canran y boblogaeth sy’n arddel Islam ers y cyfrifiad diwethaf yn 2006. Ac eto, nid oedd y cynnydd yn nifer y dilynwyr mor uchel ag yng Nghymru o bell ffordd. Cynyddodd y boblogaeth Islamaidd 0.2% ers Cyfrifiad 2006. Dilynwyr Islam yn Seland Newydd yw’r bedwaredd grefydd fwyaf; mae 1.04% o’r boblogaeth yn arddel y ffydd Islamaidd. Yn ddiweddar, mae Seland Newydd wedi cael llif mewnfudo net o wledydd Asia. Mae’n bosibl bod hyn yn un o’r ffactorau sydd wedi achosi’r cynnydd yng nghanran dilynwyr Islam, gan fod 26.9% o’r boblogaeth Islamaidd wedi’u geni yn Asia a 25.7% wedi’u geni yn Seland Newydd [9]. Gallai fod llif net y mudwyr Asiaidd hefyd o ganlyniad i resymau daearyddol oherwydd mae’r boblogaeth Fwslimaidd fwyaf i’w chael yn Indonesia ac mae Seland Newydd o fewn un daith awyren i Indonesia. O edrych ar yr hanes ac ar leoliadau Mosgiau yn Seland Newydd, mae’n deg tybio mai Wellington ac Auckland yw’r dinasoedd lle mae poblogaeth dilynwyr Islamaidd ddwysaf [10]. Mae hyn yn seiliedig ar y dybiaeth mai’r ardaloedd â’r nifer mwyaf o Fosgiau fydd yr ardaloedd â’r boblogaeth fwyaf o Fwslimiaid. 
Yn wahanol i Gymru, mae llawer o Hindŵiaid a Bwdhyddion yn Seland Newydd; Bwdhaeth yw’r drydedd grefydd fwyaf a Hindŵaeth yw’r ail grefydd fwyaf. Yn ôl Cyfrifiad 2013, parhaodd nifer y bobl sy’n arddel Hindŵaeth i gynyddu 0.09% y cant ers 2006 (o 64,392 o bobl yn 2006 i 89,919 o bobl yn 2013). Hefyd, parhaodd nifer y bobl sy’n arddel Bwdhaeth i gynyddu 0.51% ers 2006 (o 52,392 o bobl yn 2006 i 58,440 o bobl yn 2013). Fel y nodwyd eisoes, mae mewnfudiad mawr o ddinasyddion wedi’u geni yn Asia wedi dylanwadu ar Seland Newydd. Gan mai crefyddau Dwyreiniol sydd i’w cael yn bennaf yn Asia, megis Hindŵaeth a Bwdhaeth, nid yw’n syndod mai’r crefyddau hyn yw’r ail a’r drydedd grefydd fwyaf yn ôl nifer y dilynwyr. Mae hyn yn arbennig o amlwg yn ystadegau’r llywodraeth gan fod 42.9% o ddilynwyr Hindŵaeth wedi’u geni yn Asia [9]. Drwy ddefnyddio’r hanes a’r dystiolaeth o demlau Bwdhaeth a Hindŵaeth ar fap, rydw i wedi dod i’r casgliad bod y rhan fwyaf o boblogaeth yr Hindŵiaid a’r Bwdhyddion wedi’i chanoli yn ninasoedd mawr Seland Newydd megis Wellington, Auckland a Christchurch [10]. Un o’r prif resymau pam mae llawer o fewnfudwyr mewn dinasoedd yw oherwydd y ffaith bod mwy o ddiwydiant mewn dinasoedd, felly mae mudwyr economaidd yn chwilio am waith yn y lleoedd hyn. Rydw i wedi tybio hyn yn seiliedig ar y ffeithiau bod llawer o gymunedau mudol wedi dod ag offeiriaid o’u gwledydd eu hunain gyda hwy, a bod eu temlau wedi bod yn ganolfannau i wahanol gymunedau ethnig.
Mae’r boblogaeth Sikhaidd yng Nghymru’n eithaf isel, yn enwedig o’i chymharu â Seland Newydd. Oherwydd dangosodd Cyfrifiad Seland Newydd 2013 fod y gymuned Sikhaidd wedi cynyddu’n ddwbl ers 2006. Yn 2013, dywedodd 19,191 o bobl eu bod yn arddel crefydd Sikhiaeth, o’u cymharu â 9,507 yn 2006. Mae hyn felly’n dangos bod y boblogaeth Sikhaidd wedi cynyddu 0.21% ers 2006 [9]. Mae Sikhiaeth hefyd yn grefydd Ddwyreiniol, felly gyda’r cynnydd mewn mewnfudo o Asia i Seland Newydd, byddai disgwyl i niferoedd y gymuned Sikhaidd gynyddu. Felly nid yw’n syndod bod 99.2% o’r boblogaeth Sikhaidd o Ethnigrwydd Asiaidd. Un o’r ffactorau a allai fod yn effeithio ar gynnydd mewnlifoedd newydd mewnfudwyr Asiaidd i Seland Newydd yw bod polisïau ers 1991 wedi annog mewnfudo gan bobl â sgiliau proffesiynol. Daeth y rhan fwyaf o’r rhain o wledydd megis Hong Kong, Taiwan, Corea a Japan. Yn ôl Cyfrifiad 2006, Tsieina oedd yr ail fan geni mwyaf cyffredin ar ôl Lloegr [11]. Fel y cymunedau Hindŵaidd a Bwdhaidd, mae’r gymuned Sikhaidd wedi’i lleoli’n bennaf mewn dinasoedd mawr megis Auckland a Wellington [10].
Cynyddodd canran dinasyddion Seland Newydd sy’n arddel Iddewiaeth 0.01% ers 2006 (6,858 o bobl yn 2006 i 6,870 o bobl yn 2013). Fodd bynnag, gan ystyried y cynnydd yng nghyfanswm poblogaeth Seland Newydd, gostyngodd canran poblogaeth Seland Newydd sy’n arddel Iddewiaeth 0.01% [9]. Iddewiaeth yw’r seithfed grefydd fwyaf yn Seland Newydd; mae ganddi lai o ddilynwyr na chrefyddau Oes Newydd ac ysbrydegaeth. O’i chymharu â Chymru, mae poblogaeth Iddewig Seland Newydd yn dilyn patrwm tebyg, oherwydd dim ond canran bach o’r gwledydd sy’n Iddewon.

